小明的一天
小明，普普通通，中三學生

場景(一)：睡房

手機鬧鐘響起…
小明起床，在睡床拿起手機按熄響鬧，順道看看即時訊息。

「嘩！一起身就有200多個群組訊息未睇！班友仔搞咩呀？…」

場景(二)：巴士上，乘車上學中…
「用手機apps睇下新聞先！」

途中，收到whatsapp…
Whatsapp訊息：今日交History練習題，做左未？

小明：「咦！係喎！大鑊！(摷摷書包) woo, 好彩有帶….」

繼續睇新聞……
場景(三)：班房內，上課中

(電話在褲袋內震，小明掏出偷看…，電話首頁顯示：「你有一個遊戲邀請…」)
老師已站身邊，小明抬頭苦笑！電話被沒收了！

場景(四)：午膳期間，茶餐廳
四個同學一桌吃飯，三個低頭玩電話！

小明：「喂！好喇喎，唔好掛住玩電話好喎！」

小龍：(打機中)「你無電話喺手，梗係咁話我地啦！嗱！呢關我就黎過喇！」

小虎：「話時話，好心你醒目D啦，咁樣被人收左個電話，真抵死！」
小明：「真黑仔，攞左出黎兩秒都未夠，咁就比人KO左！」「喂！小豹，借個電話黎用下，等我update下我個fb，話我自己比人收左個電話，睇下女神會唔會可憐一下我比個like！」
小豹：「唔好阻住哂啦，我forward緊訊息呀！呢度話forward呢個message比二十個朋友，whatsapp就終身免費呀！」
三人齊呼：「唔係呀？咁都信！！！」

場景(五)：睡房內，電腦前
小明自語中：「Science又要做報告，搵胎生動物資料喎，等我上網睇下有咩可以用先！…… 嘩！真係好多野喎，等我COPY呢段落黎，睇下個present有無用先！…… 咦！仲有呢堆圖都可能有用喎！…… OK，搞掂！」

(螢幕彈出chatroom通知…..)

小明：「咦！睇下咩料先！」

螢幕上，小虎傳來訊息：「搞緊乜？」

小明：「做Science功課呀！後日到我present呀！」

小龍傳來訊息：「車！咁悶架！」

小豹傳來訊息：「等我比D醒神野你睇下啦…」

傳來一條link，連結至youtube：「惡港女狂打男友20巴！」

小明：「嘩！咁激！？」

小豹：「哈哈，兩大主角比人起哂底喇！」
小龍：「段片仲比人惡搞左添，有加強版、加長版、MK版…」

小明：「好慘啫！」

(小明母親開門入來…)
母：「食飯喇！又喺度上網？」

小明：「唔係呀！搵緊資料做功課呀！不過同同學傾兩句之嘛！」

母：「搵資料？喂！咁另搵資料，幫我手睇下護照點申請，我本就黎到期喇，七嬸話可以網上申請，快好多架喎！」

小明：「車！easy job啦！」

Click click click

小明(洋洋得意)：「嗱！搞掂！拎你D資料黎，等我幫你預個約啦！」

母：「車！懶醒！等陣先啦，D飯餸凍哂啦，食飯先啦！」

小明：「OKOK！」
母：(邊行邊說)「喂！話時話，今晚唔好打機打到咁夜喇！」
小明：「得啦，得啦…」
Fade out…
